
Tribunál suspende pena prizasaun ba  arguidu kazu abuzu konfiansa agravadu  no kondena selu  
indemnizasaun $ 30.000,00 ba Estadu  

Iha 5 Juñu 2013, Tribunál Distritál Dili kondena arguidu Rigoberto Monteiro ho pena prizaun tinan 2 
fulan 6 maibé suspende ba tinan 3. Tribunál mós kodenda arguidu selu indemnizasaun ba estadu hamutuk 
$ 30.000,00 no selu kustu judisiál hamutuk $ 20. 00. 

Tribunál prova katak arguidu ne’ebé servisu iha hanesan Sekretariu Jerál ba KSTL (Konfederasaun 
Sindikatu Traballador Timor Leste) utiliza osan $ 30,000.00 ne’ebé SEFOPE (Sekretáriu Estadu 
Formasaun ba Empregu) manda sala ba konta bankaria KSTL.    

“Desizaun ne’e hanesan lisaun importante ba sidadaun hot-hotu tanba kualker aktu sira ne’ebé involve 
abuzu konfiansa ka abuzu poder sei hatan no responsabiliza iha tribunál tuir kualidade aktu ne’ebé 
kometidu,” dehan Luis de Oliveira Sampaio, Diretór Ezekutivu JSMP. 

Ministériu Públiku haktuir iha akuzasaun katak KSTL no governu iha koperasaun relasiona ho akordu  
programa formasaun profesionál ba membru KSTL. Iha koperasaun ne’e governu liu husi SEFOPE 
suporta osan hamutuk $ 30,000.00. Maibé momentu halo transferensia ne’e parte SEFOPE hala’ó erru 
tanba transfere osan ba dala rua, primeíru transferensia ho montante $ 30,000.00 no segundu ho montante 
ne’ebé hanesan.  

Ministériu Públiku akuza arguidu tuir artigu 257 kona-ba abuzu konfiansa agravadu.  

Arguidu hanesan sekretáriu jerál uza nia poder hodi deside halo levantamentu ba osan ne’ebé la’ós 
partensia ba KSTL. Arguidu orienta osan refere utiliza ba staff ne’ebé tuir konferensia internasionál iha 
Jakarta, Indonezia, inklui  ba perdiem. Orientasaun ne’e la iha koñesimentu husi Prezidente KSTL. 
Aliende ne’e osan refere arguidu uza mós ba nesesidade privadu. Antes ne’e, iha julgamentu, arguidu 
deklara ba tribunál katak arguidu fó fila osan ne’ebé nia utiliza sala ba nia interese privadu.  

Juis Dr. José Maria de Araújo lee akordaun ba kazu ida ne’e, Ministériu Públiku reprezenta husi Dra. 
Remigia da Silva no arguidu hetan defeza husi Dr. António da Silva hanesan advogadu privadu.  

